
Аерым кешеләр тарафыннан иҗат ителеп, телдән телгә күчеп йөрү дәверендә күмәк иҗат җимешенә әверелгән әсәрләр җыелмасы халык авыз иҗаты (фольклор) дип атала. Баланың аңы үсү, белеме арту, чынбарлыкны танып белүе һәм чын кеше булып тәрбияләнүе аның туган телне яхшы белүенә бәйле. Милләтебезгә карата олы ихтирам хисләре тәрбияләгәндә, татар халкының милли мирасын – фольклорны файдалануга җитди игътибар ителергә тиеш. 

Әдәп, әхлак, әдәбият – аерылгысыз сүзләр. Балалар бакчасы өчен әдәбият төшенчәсе әкиятләрне өйрәнүдән башлана. Бала кич белән йокларга ятканда иң беренче әкиятләрне әнисеннән ишетә. Бераз үсә төшкәч, үзе дә аларны кызыксынып укый башлый. Ул төрле әкият геройларыннан үрнәк ала яки начарлыкны эшләргә ярамаганны аңлап үсә. Димәк, әкиятләр – беренче тәрбия китабы да. Әкиятләр нинди генә төрле булмасын, аларның эчтәлеге һәркемгә аңлаешлы, ачык, ә идеясе бик тә гади булса да, үтә дә кыйммәтле.Әкиятләрдә халкыбызның күп гасырлардан килгән тормыш тәҗрибәсеннән туган зирәклеге, тапкырлыгы, явызлык белән яхшылык турындагы төшенчәләре тупланган, киләчәккә матур өмет-хыяллары чагылган. Әкият явызлыкны, усаллыкны гаепли, ә гаделлекне, хаклыкны яклый, барлык кешеләргә карата да гадел, игелекле, мәрхәмәтле булырга өйрәтә.

Әкиятне сабыйга аның теле ачылуга ук сөйли башлыйлар. Әкият ярдәмендә ( беренче чиратта, халык әкиятләре) бала явызлык һәм яхшылык төшенчәләре белән таныша, ә гаделлекнең тантана итүе турында укыганда, аның керсез сабый күңелендә канәгатьпек һәм шатлык хисләре уяна. Бала барысын да җиңел аңлый, чөнки әкияттә бары тик ак һәм кара буяулар өстенлек итә.

Әкиятләрне өч төргә бүлеп йөртәләр:

1. Хайваннар һәм кошлар турындагы әкиятләр. Мәсәлән, “Бүре белән Төлке”, “Торна белән Төлке”, “Кәҗә белән Сарык” һ.б.

2. Көнкүреш әкиятләре. “Шалкан”, “Өч кыз” әкиятләре.

3. Тылсымлы әкиятләр. “Акбүз ат”, “Алпамша” һ.б.

Хайваннар турындагы әкиятләрдә иң күп урынны төлке алып тора, ә калган яртысында аю белән бүре катнаша. Төлке алдакчы, хәйләкәр, ә менә арыслан кебек көчле хайваннар каршында баш ия, ялагайлана (“Арыслан, Бүре, Төлке”). Шуңа күрә төлкене балалар бик үк яратып бетермиләр, ягъни кече яшьтән үк аларда мондый сыйфатларга карата тискәре караш тәрбияләнә. Ләкин төлке, аю, бүре йорт хайваннары каршында, һичшиксез, җиңеләләр (Әтәч белән Төлке). Алар хәтта аңгыра, тупас һәм куркак та итеп сурәтләнәләр, чөнки йорт хайваннары кешенеке, ә кешенекенә тияргә ярамый. Арыслан белән Юлбарыс һәрвакыт көчле итеп сурәтләнсәләр дә, алар да кеше каршында көчсез итеп күрсәтеләләр. 

Хайваннар турындагы әкиятләргә читләтеп әйтү хас, ягъни алар аша кешеләрдә була торган төрле кимчелекләр тәнкыйтьләнә. Мондый әкиятләрне сәхнәләштергәндә, аларның гадәтләре, йөреш-кыланышлары кешеләрдә очрый торган тискәре сыйфатларны күрсәтү өчен файдаланыла. Андый әкиятләр халыкның әхлакый нормаларын раслыйлар. 

Тылсымлы әкиятләрдә геройның төп дошманы итеп Убырлы карчык бирелә. Геройга каршы төрле мәкер корып, рәхимсезлекләр эшләп йөрсә дә, әкият батыры аны җиңә, чөнки гаделлек тантана итәргә тиеш. Кайбер борынгы әкиятләрдә (“Үги кыз”) Убырлы карчык кызга яки башка көчсез персонажларга яхшылык эшли. Ни өчен? Үги ананың рәхимсезлеге беркем тарафыннан да, хәтта явыз Убырлы тарафыннан да акланмый, киресенчә, аңа карата Убырлы карчык та яхшылык эшләми. Ул да көчсезне – Үги кызны яклап чыга. Әхлаксызларга каршы гына рәхимсез икәнлеген сабый бала да аңлап үсә.

Көнкүреш әкиятләре башкалардан реаль чынбарлыкка якын торулары белән аерылып торалар. Бу әкиятләр әхлакый конфликтка корылган һәм аларның күбесе элекке авыл тормышын чагылдыра (“Шомбай”, “Кемгә читенрәк?”). Бу әкиятләрдәге гадәти образлар әкият законнары буенча гадәттән тыш хәлләргә куелалар. 

Атаклы балалар язучысы Корней Чуковский үзенең “От двух до пяти” дигән китабында: “Әкият – 7-8 яшькә кадәрге һәр нормаль бала өчен иң кирәкле азык, тәмле-томлы нәрсә генә түгел, бәлки, бик мөһим һәм туклыклы икмәк,” – ди. Әкиятнең тәрбияви көче күптәннән билгеле. 18 нче гасырда яшәгән немец философы Гердер: “Әгәр сабыйга беркайчан да әкият сөйләмәгән булсалар, аның күңелендә эшкәртелмәгән кыр кала, һәм шуннан соңгы елларда инде бу кырны эшкәртү мөмкин булмаячак,” – дигән.

Тәрбия чарасы буларак, бакчаларда табышмаклар, мәкальләр, халык җырлары, санамышлар, тизәйткечләр дә бик еш кулланыла. Аларны төрле уеннар, дәресләр, әңгәмәләр үткәргәндә файдаланырга, балаларның сөйләм телен үстерү чарасы буларак кулланырга мөмкин. 

“Йорт хайваннары һәм кыргый хайваннар” темасы буенча үткәрелгән дәрестә аларның үзенчәлекләрен аңлату өчен табышмаклар кулланабыз. Бер фрагментны карап китик. 

Тәрбияче. Балалар, кич җитте хайваннарны сарайларына ябып куярга кирәк, ә алар кайтмаган, урманга кереп киткәннәр, тапмасак, кыргый җәнлекләр килеп чыгуы мөмкин. Урман иясе сезгә табышмакларга җавап табарга куша. Җавап бирсәгез, сезгә юл ачылыр. Менә алар:

- Таудан тауга йөгерә, мамык шәл белән төрә? (Кәҗә)

- Кешенең дусты, йортның сакчысы. (Эт)

- Үзе җигелеп йөк тарта, тарткан саен табыш арта. (Ат)

- Пычракка үзе керә, борыны белән җир сөрә. (Дуңгыз) 

- Табышмак әйтәм сезгә, йон бирә нәрсә безгә? (Сарык)

Дөрес, балалар сезгә юл ачылды. Менә инде урман елгасына килеп җиттек. Аю бабай әзерләгән табышмакларга җавап тапсак, ул безне елга аша чыгарыр. 

· Җәен соры, кышын ак, аңа шулай яхшырак. (Куян)

· Сорыдыр төсе, үткендер теше, урманда йөри, сарыклар эзли. (Бүре)

· Энәләре үзе белән, үзе тегә белми. (Керпе)

· Урман хуҗасы үзе, балны да бик ярата. (Аю)

· Матур туным киямен, хәйлә белән җиңәмен. (Төлке)

Табышмакларны куллану балаларның уйлау, фикерләү сәләтен, зиһенен арттыра, төрле әйберләрне танып-белергә өйрәтә, аларны хәтердә калдырырга ярдәм итә. Табышмак әйтүче дә, җавабын табучы да үзен зирәк итеп күрсәтәсе килә.

Табигать күренешләре һәм ел фасылларының һәрберсенә багышлап үткәрелгән дәресләрдә дә табышмаклар еш кулланыла. Мәсәлән, кыш һәм буран турында сөйләгәндә, түбәндәге табышмакларны файдалану бу күренешләрне ныграк күзалларга ярдәм итә. Мәсәлән, 

· Урамда аю үкерә. (буран)

· Котыра да үкерә, бөтен җирне тутыра. (буран)

· Йон мендәрем ертылды. Бөтен дөнья йон булды. (буран)

· Бабай килгән сагынып, ак чикмәнен ябынып. (кыш)

· Ак ашъяулык таптык, җир өстенә яптык. (кыш)

Табышмакларның җавабы уйлау-фикерләү, чагыштыру-охшату аша табыла, димәк, логик фикерләүне дә үстерергә ярдәм итә.

Балалар белән йөрергә чыкканда, төрле уеннар уйныйбыз. Саф һавада уйнаганда хәрәкәтле уеннарга игътибар бирәбез. “Качышлы” уйнаганда, бер бала сакта тора, калганнары кайсы кая таралышып качып бетә. Ул аларны табарга тиеш. Сакта торучыны билгеләү өчен, төрле санамышлардан файдаланабыз. Мәсәлән, 

Алгадан, болгадан, песи йөри елгадан,

Акырчык, бакырчык, соры песи, бар, син чык.

Яки:

Әке-бәке кыек сәке, майлы ботка, эремчек.

Энекәем, син карап тор, сеңелкәем, бар син чык.

Санаганнан соң уртада калганы сакта тора. Мондый санамышларны балалар бик тиз хәтердә калдыралар. Алар хәтерне үстерү белән бергә тел шомарту чарасы булып та торалар.

Җырлы уеннар уйнаганда, халык авыз иҗатында киң таралган кыска җырлар- такмазаларны да балалар бик яраталар. “Аю-бүре” уенында урманга җиләккә барырга җыенучы балалар:

Җиләк җыям, как коям, дәү әнигә бүләккә;

Монда җиләк күп икән, аю-бүре юк икән, – диюгә, бүре килеп чыга да уйнаучылар таралышып йөгерә башлыйлар. Бүре кемне тотса, шул такмак әйтә: 

Аю баласы булсын, бүре баласы булсын,

 Урманга кереп шылсын, һайт, һайт, һайт. 

Шуннан соң Бүре аны җибәрә. Шулай берничә тапкыр уйнала.

“Түгәрәк уены” вакытында “Бас, кызым, Әпипә”, “Бие, бие, Хәйбулла”, “Кәрия-Зәкәрия” җырларын җырлау балаларда кечкенәдән үк халык җырларына мәхәббәт тәрбияләргә ярдәм итә.

Дәресләрдә тизәйткечләрне еш куллану авазларны дөрес әйтергә, тел шомартырга булыша. Менә аларның берничәсе:

1. Әйттем такмак, бастым так-так,

 Идән таптап такмаклап.

Безнең эшләр такмак тапмак, 

Син дә миңа тап такмак.

2. Мич башында биш мәче, 

   Биш мәченең биш башына

   Ишелмәсен мич ташы.

3. Кара, кара, кара карга 

Карга басып бара. 

4. Елак, елак, елкы колак,

Йомарла да мичкә як.

5. Каен-нарат арасы, 

   барасы да барасы.

Зурлар төркемендә эшләгәндә, әкренләп шарадаларны куллана башлау да уңышлы алымнардан санала. Аларны файдаланганда төрле рәсемнәр куллану яхшы нәтиҗәләр бирә. Менә аларның берничәсе:

· Бер иҗеге аның төс, икенчесе – сыеклык. 

Өченчесе ул авылны шул әйбергә бик бай, ди. (Балалар төсләрне кабатлау мөмкинлеге дә алалар. Аксубай. Аңлатмалар бирелә.)

· Түтәлдә нинди ике нота үсә? (Фа, соль).

· Беренче ике иҗеге – хайван, (рәсемнәр күрсәтелә: сарык, сыер, кәҗә)

Өченче иҗеге – боеру сүзе. (боеру сүзләре әйтелә: кит, бар, чык. Сыерчык)

Халык авыз иҗатын куллану телебезне тирәнрәк өйрәнергә, аның сыгылмалылыгын арттырырга, авазларны дөрес әйтергә ярдәм итә. Матурлыкка омтылу, югары әхлак, кешелеклелек сыйфатлары тәрбияләүдә халык авыз иҗаты алыштыргысыз роль уйный.


